
Onse Vader preek 5: Gee ons vandag ons daaglikse brood.
Liturgie

Votum en Groetseën

Ps. 33:2,6,7
Geloofsbelydenis

Wet

Ps 119:38,39,48
Gebed
Sb 10-1:3
Skriflesing en prediking 

Gebed

Liefdegawe

Sb. 10-2
Seëngroet

Skets

Teks: Matteus 6:11; Heidelbergse Kategismus Sondag 50
Hoekom leer die Here ons bid: “Gee ons vandag ons daaglikse brood”, wanneer Hy alreeds alles weet wat ons nodig het nog voordat ons dit van Hom vra (vgl. Matt 6:8)?  Hierdeur leer Hy ons die volgende:  Ons raak bewys daarvan dat 

Hy die bron van alle goed is.  Ons is van Hom afhanklik
Ons is geneig om baie wat ons het as vanselfsprekend te aanvaar – ons huis, kos, klere, inkomste ens.  Die ware gelowige besef dat alles wat hy het, ŉ gawe van God is.    Hier handel dit nie net om die geestelike brood nie, maar veral (en eerder) oor die fisiese brood. 
Omdat ek so geheel van God afhanklik is, moet ek die Here bid om my te versorg.  Dit beteken egter nie dat ek moet bid en terugsit nie.  Dit beteken dat ek nou met die genade van die Here moet inklim en werk. 
Ons sy seën nodig het
Alles gawes kom God, maar sonder sy seën help dit ons niks.  Dit help nie om kos te hê, maar dit nie te kan eet nie weens siekte.  Ons vergeet so maklik hierdie waarheid en daarom dat ons so maklik onbewustelike lewe asof ons God nie meer nodig het nie.

Die doel van die vierde bede
Baie duidelik is die doel van die 4de bede om ons te leer om bewustelik totaal afhanklik van God te lewe.  So leer ons om naby die Here te lewe en as sy kinders op besonderlike wyse sy Vaderlike goedheid werklikwaar bewustelik te ervaar.
Preek
Geliefdes in ons Here Jesus Christus

Ons is besig met ŉ reeks preke oor die Onse Vader gebed.  Die Onse Vader is daardie besondere gebed wat ons Here Jesus ons geleer het toe sy dissipels Hom gevra het hoe ons moet bid.  
Wanneer ons die Onse Vader bestudeer, dan val dit op dat daar vir ses dinge in hierdie gebed gebid word.  Ons noem hierdie ses dinge waarvoor gebid word, die ses bedes in die Onse Vader gebed.  Hierdie ses bedes kan in twee groepe van drie elk opgedeel word.  
· Die eerste drie bedes handel oor God.  Ons kan dit ook die “U-bedes” noem – laat U Naam geheilig word, laat U koninkryk kom, laat U wil geskied.  In hierdie bedes is ons op die Here gerig.  
(In ons vorige vier preke, het ons gehoor watter ongelooflike dinge binne ons begin gebeur as ons hier die drie U-bedes reg bid en reg verstaan wat ons bid.  Gaan lees gerus weer daardie vier preke – hulle is op ons kerk se webwerf te kry, of ek kan dit ook vir jou uitdruk as jy my vra.)
· Die tweede drie bedes handel oor onsself.  Hier bid ons vir dinge wat ons vir ons lewens nodig het.  Vandag begin ons hierdie drie bedes bestudeer.

Vandag bestudeer ons die vierde bede – die eerste van die bedes oor wat ons vir onsself nodig het.  Nou is dit opmerklik dat die vierde bede handel oor brood.  Ja, 
· nog voordat ons vir ons geestelike behoeftes bid, bid ons vir ons fisiese behoeftes.  
· Nog voordat ons vir die Here vra om in ons geestelike behoeftes te voorsien, mag ons Hom vra om te voorsien in wat ons elke dag nodig het.  

Ons hoef nie net met groot, geestelike dinge na die Vader te kom nie.  Ons kan ook met ons klein, alledaagse behoeftetjies na die Here kom.   Inteendeel, die Here ag dit so belangrik dat Hy ons leer om daarvoor te bid, nog voordat ons vir ons geestelike behoeftes bid!
Gemeente, in hierdie reeks oor die Onse Vader gebed, 
bestudeer ons hierdie gebed op ŉ sekere manier.  
Ons neem die woorde wat Jesus gesê het direk voordat Hy die Onse Vader aan sy dissipels geleer het, en ons plaas hierdie woorde soos ŉ lens (of ŉ bril) bo-oor die Onse Vader.  Deur hierdie woorde kyk ons dan na elke bede van die Onse Vader gebed.  So sien ons nou dinge raak wat vroeër miskien bietjie te dof, of te onduidelik was om raak te sien.
Wat was hierdie woorde nou weer?

In Matteus 6:8 het Jesus gesê: “... julle Vader weet wat julle nodig het, nog voordat julle dit van Hom vra.” En dan gaan Hy voort en sê: “So moet julle bid:”
Dit is amper asof Jesus eers sê: “Dit nie nodig is om te bid en ons hemelse Vader dinge te vra nie – Hy weet reeds alles wat ons nodig het nog voordat ons dit van Hom vra.”  Dan gaan Jesus egter direk voort en sê:  “Maar tog moet julle bid. Bid op die volgende manier... ...en die vierde ding waarvoor julle moet bid is:  Gee ons Vandag ons daaglikse brood...”
Kom ons spits hierdie woorde nog duideliker op die vierde bede toe.  Eers sê Jesus: “Julle Vader weet alles wat julle nodig het.”  Hiermee bedoel Jesus ook dat die Here alles weet wat ons fisies nodig het.  Kom ek stel dit nog sterker en gebruik weer ŉ beeld wat ons so ŉ rukkie terug in ŉ preek gebruik het :
Aardse pa’s en ma’s weet wat hulle kinders nodig het.  Hulle weet byvoorbeeld dat hulle kinders more gaan honger wees.  Daarom tref hulle vandag al voorsorg om more vir die kinders kos te gee as die kinders honger word.
Met die Here is dit nog veel meer so.  Hy weet alles wat ons nodig het.  Hy weet ook watter kos ons more en oormore en volgende jaar gaan nodig het.  En as Vader weet Hy dit nie net nie.  Hy tref voorsorg en wanneer ons dit nodig het, dan gee Hy dit vir ons.  Hy is immers ons Vader.

Nou ontstaan die vraag: “Maar as die Vader dan weet wat ons nodig het, waarom moet ons nog bid en vir ons daaglikse brood vra?”
Sommige mense sê ons bid om vir die Here te vra om dit vir ons te gee.  Hulle sê dat God weet wat ons behoeftes is en Hy het voorsorg getref daarvoor, máár voor Hy dit vir ons gee, moet ons eers daarvoor vra.  Dan is dit soos kinders wat vir hulle ouers vir kos vra.  Die ouers het voorsorg getref en die kos is in die koskas.  Voor die kinders egter van die kos kan kry, moet hulle eers hul ouers daarvoor vra.  

Kom ons som op wat hierdie mense sê:  hulle sê God wil eers gevra word voor Hy gee.
Gemeente, ek dink nie so ŉ verklaring van die vierde bede is heeltemal reg nie.  Moet kinders altyd eers honger wees en vir hulle ouers vir kos vra, voor hulle kos kry?  Nee, ouers gee baiekeer (meestal) kos aan hulle kinders, nog voordat hulle kinders daarvoor vra.
Nou (!), deur Jesus Christus se verlossingwerk, is ons wat in Jesus glo, kinders van die hemelse Vader!  Hy het ons lief.  Hy verwerp en straf ons nie meer nie, want Jesus het ons verwerping en straf gedra.

Sal Hy sy kinders laat wag tot hulle eers vra voor Hy sy genadegawes oor hulle uitstort?  
Nee, Hy stort dit meestal reeds oorvloedig oor hulle uit, selfs nog voordat hulle daarvoor vra.  Hy is immers nie ŉ harde, koue, afsydige Vader nie.  Nee, Hy is ŉ Vader wat naby ons is, ons liefhet en uit liefde vir ons sorg.  Hy gee sonder dat ons eers hoef te vra!
Teenoor daardie mense wat sê ons moet eers vir God vra, voor Hy enige goeie gawe vir ons gee, erken ons dat ons God weet wat ons nodig het, en vir ons gee wat ons nodig het, al vra ons nie eers daarvoor nie.  Hy het ons te lief!
Nou kom die vraag dan weer:  “Maar as die Here vir ons sorg, hoekom moet ons Hom vra vir ons daaglikse brood?”
Voor ons hierdie vraag regtig kan beantwoord, 

kom ons bestudeer eers enkele woorde 

uit hierdie bede om hierdie bede beter te kan verstaan.
Die eerste woorde waarna ons kyk, is die woord “brood.”
Broers en Susters, as ons vir die Here vra om vir ons brood te gee, wat bedoel ons?  Word net verwys na brood?
Ek, en feitelik alle gereformeerde teoloë, is daarvan oortuig dat met brood veel meer as net letterlik brood bedoel word.  Met brood word verwys na alle fisiese dinge wat ons nodig het om te kan lewe.  Kom ek wys julle een manier hoe mens by hierdie standpunt kan uitkom.
Om brood te hê, moet daar koring wees, daar moet lande wees wat bewerk kan word, daar moet voldoende water (reën) wees, daar moet gesondheid en krag wees om die lande te kan bewerk, daar moet ploeë, planters, trekkers, ander implemente wees. Selfs handel en industrie en binne- en buitelandse markte kan hier nie uit die oog verloor word nie. 
 

Wanneer ons dus bid vir ons daaglikse brood, dan bid ons ook vir
· reën en vrugbaarheid van die grond

· die landbou en boerdery bedryf,

· nywerhede, fabrieke, besighede,

· ja, die ekonomie in sy geheel.

· Ons bid vir stabiliteit en vrede in ons land om te kan leef.

· Ons bid vir ons eie gesondheid om te kan werk en inkomste te verdien en so ons brood te kan koop.

· Ons bid vir ons eie werk en bronne van inkomste om ŉ inkomste te kan verdien!

Duidelik verwys die woordjie “brood” na alle fisiese behoeftes wat ons mag hê.  En dit verskil vir elkeen van ons:
· Vir die student kan dit verwys na boeke.
· Vir die bouer na sement en stene,

· Vir die huisvrou vir kos en klere om haar gesin mee te kan versorg.

· Vir die agent of handelaar vir handelsware om te verkoop.

· Vir die besigheidspersoon vir besigheid.
· Vir die rekenaartegnikus vir rekenaars en toerusting.
· So kan ons aangaan.  As jy bid vir jou daaglikse brood, bid jy dat die Here sal voorsien in wat jy nodig het om te kan leef... ... ... 
Let op, jy bid nie om stil te sit en net te ontvang nie.  Jy bid dat die Here sal voorsien in wat jy nodig het om jou brood te verdien!

Die tweede woordjie waarna ons kyk, is eintlik twee woorde wat saam loop.  

Dit is die woorde “vandag” en “daagliks.”
soos in “Gee ons vandag ons daaglikse brood.”
Broers en Susters, in hierdie drie woordjies is ŉ ongelooflike groot troos en terselfdertyd ŉ groot berisping vir ons lewens opgesluit.  
Kom ons kyk eers na die berisping.

Wie van ons het nie al gewens om skielik ŉ paar miljoen Rand te mag besit en sodoende nie meer sorge oor die toekoms te mag hê nie.  
· Ja, om nie meer van ŉ werkgewer afhanklik te wees om te kan lewe nie.  
· Om nie meer ŉ oortrokke bankrekening te mag hê nie!

· Om sorgvry en sonder kommer oor finansies te kan aftree!
Sal dit nie wonderlik wees nie!

Ek moet bely, ek het al dikwels hieroor gedroom.
Aan die ander kant, wie van ons is nie soms maar baie bekommerd oor die dag van more nie.  Wie van ons het nie al soms die volgende tipes gedagtes (of soortgelyke gedagtes) gedink nie:
· Gaan ek volgende maand nog ŉ werk hê?

· Gaan ek volgende maand nog in staat wees om my gesin te kan versorg?

· Gaan my pensioen nie op ŉ dag opraak nie?
· Gaan my gesondheid my toelaat om nog te werk?

Geliefdes, die berisping wat vir ons opgesluit is in die vierde bede is dat ons op God moet vertrou vir vandag se sorg en ons nie onnodig bekommer nie.  
Nou die vir troos in hierdie woorde: 

God sorg vir vandag en gee ons elke dag daardie gawes wat ons vir daardie dag nodig het.  Hy gee ons nie alles wat ons vir ons hele lewens nodig het op een dag nie – net dit wat vir daardie dag nodig is.  Moet daarom in hierdie sin nie vir more leef nie.  Leef vir vandag, want God sorg vir vandag! 

ŉ Entjie verder sê Jesus immers in Matteus 6 dat ons ons nie oor die dag van more moet bekommer nie.  Kyk na die voëls – hulle saai nie en hulle oes nie, tog sorg die hemelse Vader vir hulle!  

Daarom, dink so daaroor na:
· Kyk maar terug na elke lewensdag wat jy al gehad het.  As jy regtig eerlik is, moet jy erken: op elkeen van daardie lewensdae het die Here gesorg.  Ons kan sê: toe daardie dag vandag was, het die Here gesorg.
· Net so is jy letterlik vandag (nou) besig om deur die Here versorg te word.

· Verder, as more vandag geword het, dan sal die Here ook steeds vir jou sorg.  Moet jou daarom nie vandag onnodig bekommer oor more se sorg nie.
· Ja, die Vader maak van werkgewers gebruik om meeste van ons te versorg.  
· Die Vader maak van gebruik pensioene gebruik om vir van ons te versorg.  
Maar weet, op watter manier jou daaglikse brood op jou tafel kom, dit kom uit God se hand.  
En as God besluit om die manier waarop jy versorg word te verander (as jy jou werk verloor, of jou pensioen krimp baie klein) dan sal Hy steeds sorg.  Hy bly jou Vader wat jou liefhet en vir jou sorg met dit wat jy elke dag nodig het!... ...
Gemeente, nou begin ons verstaan hoekom ons moet bid: “Gee ons ons daaglikse brood” terwyl die Here lankal weet wat ons nodig het en vir ons sorg.   Ons bid 

· nie om regtig vir die Here te sê wat ons nodig het nie,

· maar ons hemelse Vader gebruik hierdie bede om ons daaraan te herinner dat Hy vir ons sorg.
Want ons vergeet dit so maklik te midde van al ons daaglikse inspanning en kommer.  Iemand het eenkeer gesê dat gebed ŉ magtige instrument is – nie om die mens se wil in die hemel gedoen te kry nie, maar om God se wil op aarde deur ons gedoen te kry.  Deur gebed word ons bewus van wie God is, wat Hy doen, en wat Hy wil hê ons moet doen!
Bid daarom elke dag in nadenkende opregtheid: “Gee ons vandag ons daaglikse brood” en raak rustig in die wete, dat wat ook al elke dag oplewer, jy versorg word deur ŉ Vader in die hemel wat vir jou liefhet en jou gee wat jy op daardie dag nodig het.
Kom ons kyk kortliks hierna op ŉ ander manier:

Die Heidelbergse Kategismus sê dat hierdie 

bede drie dinge in ons lewens doen.
In die eerste plek herinner dit ons dat God die bron is van alle goed.

· Wat is die diepste verskil tussen iemand wat ŉ besturende direkteur is van ŉ internasionale maatskappy en iemand wat werkloos in ŉ plakkerskamp sit?  
· Hoe het dit gebeur dat een persoon waarskynlik uit ŉ meer gegoede agtergrond kom, verstandelik tot meer in staat is, en spesifieke geleenthede kon benut wat die ander nie kon nie?
Is die verskil ten diepste nie die genade van God nie?... ...
· Hoekom is jy wie jy is?  

· Hoekom het jy wat jy het?  

Is dit nie jou hemelse Vader wat vir die jou moontlik gemaak het nie.

Gemeente, ons is so geneig om hierdie waarheid te vergeet.  Ons leef in ŉ wêreld wat dink dat hy God nie meer nodig het nie, en daarom begin ons ook so dink.  Ons is geneig om baie wat ons het as vanselfsprekend te aanvaar – ons huis, kos, klere, inkomste ens.  Die ware gelowige besef dat alles wat hy het, ŉ gawe van God is.    
Bid elke dag “Gee ons vandag ons daaglikse brood” en raak weer daarvan bewus dat alles wat jy is en het van God af kom.  
· Ons is totaal afhanklik van Hom.  
· Moenie onafhanklik van Hom probeer leef nie. 

Leef as iemand wat totaal van Hom afhanklik is, want in die tweede plek leer die Heidelbergse Kategismus ons 

dat ons God se seën nodig het.  Sonder sy seën kan ons nie lewe nie.
As jy nie afhanklik van God leef nie, sal jy nie die noodsaak van God se seën besef nie en leef jy geestelik ŉ arm lewe, al is jy hoe ryk!

Dink so oor God se seën na: God is die bron van alle goed.  Hy gee vir ons wat ons het.  Maar as Hy by dit wat Hy vir ons gee, nie ook sy seën gee nie, dan help dit ons niks.
· Wat help dit om oorvloed kos te hê om te eet, maar so siek te wees dat jy dit nie kan eet nie.
· Wat help dit om oorvloediglik ryk te wees en alles in die wêreld te kan bekostig, maar jy is aan ŉ bed vasgekluister en kan dit wat jy het nie geniet nie.
Nee, saam met God se gawes het ons God se seën ook nodig.  En ook hierdie waarheid vergeet ons so maklik.  Die bede “Gee ons vandag ons daaglikse brood” herinner ons weer daaraan dat sonder God se seën ons niks kan doen nie.  Ons is totaal van sy seën afhanklik.  So bid ons nou vir sy seën.  En so raak ons ook daagliks meer bewus van sy seën.
Terloops, hoekom het ons ook die gebruik om voor ete te bid?
Is die doel nie ook presies dieselfde as die van die vierde bede nie.  

· Dit is om God in die eerste plek te dank vir sy goeie gawes.  Hy gee die kos aan ons en ons erken dit.

· Maar ook vra ons God se seën, sodat die kos ons tot voordeel kan wees, want sonder sy seën, beteken ons kos vir ons niks.
En so kan ons in die derde plek by die doel van die vierde bede volgens die Heidelbergse Kategismus uitkom.  

Dit is dat ons sal leer om al ons vertroue in God te plaas.

en sodoende God te verheerlik.
Geliefdes, moenie jou vertroue in jou eie kragte, vermoëns en inspanning plaas om vir jou fisiese behoeftes te kan voorsien nie.  Jy kan in ŉ oomblik jou kragte en vermoëns verloor deur omstandighede buite jou beheer.  Vertrou op God!

Ja, dit beteken nie dat ons moet terugsit en niks doen nie.  Die voëls waarvan Jesus in Matteus 6 praat, kan nie terugsit en niks doen nie.  Hulle moet uitgaan en die kos gaan soek, wat God vir hulle beskik.  

So moet ons ook die gawes wat die Here vir ons gee, gebruik.

· Moet egter nie jou vertroue in jouself plaas nie.  
· Vertrou God. 
· Doen jou deel, maar wees bewus van jou afhanklikheid.  
So kry jy ook die troos dat wanneer jou omstandighede verander (deur siekte, regstellende aksie, ŉ ekonomie wat ŉ pensioen opvreet, of wat ook al) God steeds in jou daaglikse brood sal voorsien.

Jy is sy kind, en Hy is en bly lief vir jou.  Hy sal vir jou sorg op die manier wat Hy as alwetende Vader weet die beste vir jou is.
AMEN

